
Sanzberro kontseilariak Nafarroako Ingurumen Egoeraren 2008koTxostena aurkeztu du
Txostenean Nafarroako iraunkortasunaren funtsezko elementuak berrikusi dituzte, Estatuko eta Europako azterlanetan homogeneoak diren adierazleen bidez

Asteartea, 2008ko azaroaren 25a. Begoña Sanzberro Iturriria Landa Garapen eta Ingurumen Departamentuko kontseilariak Nafarroako Ingurumen Egoeraren 2008ko Txostena aurkeztu du. Arduradun politikoek erabakiak hartzeko tresna eta herritarrentzako informazio iturria da, eta txostenean Nafarroako iraunkortasunaren funtsezko elementuak berrikusi dituzte, Estatuko eta Europako azterlanetan homogeneoak diren adierazle, tasa eta balioen bidez. Hala, Nafarroako Ingurumenaren egoera Europako beste lurralde batzuetako egoerarekin alderatu daiteke. 
Nafarroako Ingurumen Egoeraren 2008ko Txostena egiteko 45 adierazle erabili dituzte, eta Foru Komunitateko iraunkortasunaren egitura garapen politiken arabera aztertu dute (ekonomiaren, gizartearen eta ingurumenaren arloko politiken arabera, hiru balioak elkarri lotuta daudelako).

Txostenak hiru atal ditu: Garapen ekonomikoa (Inbertsioa, Lehiakortasuna eta Enplegua arloetako 10 adierazle); Gizartea (Aldaketa demografikoak, Hezkuntza, Diru txirotasuna eta Osasuna arloetako 11 adierazle); eta Ingurumena (Energia, Garraioa, Ura, Airea, Hondakinak, Zarata, Basoak, Iraunkortasuna, eta Herritarren sentsibilizazioa eta parte-hartzea arloetako 24 adierazle). Atalik luzeena ingurumenari buruzkoa da. 

Nafarroako Ingurumen Egoeraren 2008ko Txostena eta Estatuko eta Europako beste txosten batzuk osagarriak dira (Espainiako Ingurumen Profila, Ingurumen Ministerioarena; Espainiako Iraunkortasun Txostena, Iraunkortasunaren Behatokiarena; Europako Ingurumen Agentziaren Laurteko Txostena; edo Eurostat Europar Batasuneko Estatistika Bulegoaren Iraunkortasun Txostena).

Txostena Europako agindu bati jarraiki egiten dute; izan ere, Herri Administrazioek gutxienez ere urtean behin ingurumen egoerari buruzko azterlan bat egin eta argitaratu behar izaten dute, eta horretarako, administrazio guztietarako homogeneoak diren 45 adierazle erabiltzen dituzte erreferentzia gisa (gizartearen, ekonomiaren eta ingurumenaren arloko adierazleak). Adierazleok iraunkortasuneranzko bidea modu kuantitatiboan ebaluatzea dute xede. 

Ingurumena
Ingurumenari buruzko atalean bederatzi arlo aztertzen dituzte (Energia, Garraioa, Ura, Airea, Hondakinak, Zarata, Basoak, Iraunkortasuna, eta Herritarren sentsibilizazioa eta parte-hartzea), 24 adierazleren bidez. Hala, iraunkortasunaren arloko ikuspegi orokorra lortu dute. 

Nafarroan Energia aztertzeko erabiltzen dituzten adierazleak honako hauek dira: energia primarioa, azken energia, eta natur baliabideen bidez sortutako elektrizitatea. Txostenean adierazi dutenez, helburua energia kontsumoa txikitzea da, garapen sozialaren eta ekonomikoaren maila mantenduz betiere. Zentzu horretan, Nafarroan Estatuan baino energia gehiago kontsumitzen dugu, batez beste, baina joera kontsumoa txikitzekoa da. Aldiz, Foru Komunitatean elektrizitate garbiaren ekoizpenak Estatuko batez besteko ekoizpena hirukoiztu egiten du (%45,25 eta %15, hurrenez hurren) eta Nafarroa Estatuko helburuetatik haratago dago auto-hornidura elektrikoari dagokionez (helburua %29,40koa da).
Garraioari dagokionez, adierazleak honako hauek dira: ibilgailu kopurua, zirkulazio istripuak, eta bidaiarien eta salgaien garraioa. Nafarroa Estatuko bosgarren erkidegoa da biztanleko ibilgailu gehien dituztenen artean (654,22 ibilgailu/1.000 biztanle), eta erregai gehien kontsumitzen duen erkidegoa da (16,45 tona biztanle eta urteko, gainerako erkidegoetako batez bestekoa baino gehixeago). Aldiz, nafarrok Estatuko eta Europako gainerako biztanleek baino neurri handiagoan erabiltzen dugu herriarteko garraioa. Nafarroako istripu gehienak (%71,2) errepide arruntetan jazotzen dira, eta istripu tasa txikitzen ari da, Estatuan bezalaxe. 

Urari dagokionez, adierazleak honako hauek dira: uraren kalitatea kontrolatzeko sarea, ur kontsumoa eta ura gordetzeko azpiegiturak. Nafarroan ur kontsumoa txikitzen ari da (hiru urtetan kontsumoa %14 txikitu da), eta gainera, Nafarroa Estatuan hondakin ur gehien arazten duen erkidegoa da (herritarren %97aren hondakin ura). Ondorioz, Nafarroako erreka eta ibai gehienetako uraren kalitateak Uraren Esparru Zuzentaraua betetzen du. Udaberrian, 3 ibai edo erreketatik 2k “kalitate ona” edo “kalitate altua” dute, eta udan, berriz, 10 ibai edo erreketatik 9k.
Aireari dagokionez, “airearen kalitatea” adierazlearen arabera, Nafarroako aireak ez du kutsadura handirik, oro har. Airea analizatzeko estazioetako neurketen arabera, PM10 partikulek (airean dauden partikula handiak, hala nola kea, lurra, hautsa...) eta troposferako ozonoak (bigarren adierazlea) une jakin batzuetan bakarrik gainditzen dituzte ezarritako mugak. Nolanahi ere, adierazle guztietako batez bestekoa mugetatik behera dago. Berotegi efektuko gasen igorpenari dagokionez (hirugarren adierazlea), 2007an Nafarroako industriek Igorpenen Plan Nazionalean baimendutako CO2 bolumena baino %18,5 gutxiago igorri zuten. 
Hondakinei dagokienez, Nafarroan 467 kilo hiri hondakin sortzen ditugu biztanleko eta urteko, eta beraz, Estatuko eta Europako batez bestekoetatik behera gaude (583 kg/biztanle eta 517 kg/biztanle, hurrenez hurren). Birziklapenari dagokionez, Nafarroa Estatuko buru da eta Europako araudia ia produktu guztien kasuan betetzen dugu. Industrietako hondakinen kasuan, ekoizpena txikitu egin da “hobekuntza tekniko eskuragarrien” ezarpenari esker, eta Nafarroako industriak birziklapeneko helburuetatik haratago daude. 

Zarataren arloan, Nafarroak Zarata Mapak jarri ditu abian 2008an, kutsadura akustikoaren aurka borrokatzeko. Iruñeko eta Iruñeko Eskualdeko biztanleen %9,2k egunez eta %12,7k gauez mugetatik gora dagoen zarata maila jasaten dute (65 dezibel egunez eta 55 dezibel gauez). Aztertu dituzten errepideei dagokienez, berriz, PA-30 Iruñeko Ingurubidea da herritar gehien zarataren eraginpean jartzen dituena. 

Basoei dagokienez, Nafarroako baso masa %24 handitu da azkeneko urteetan, eta zuhaitzak osasun egoera onean daude, oro har (hosto-galtze maila ertaina, %20 ingurukoa). Garrantzi txikiko sute asko jazotzen dira (gehienak zabarkeriaren ondorioz), baina guztira erretako azalera oso txikia da (baso azaleraren %0,5), prebentzio jarduerei eta suteak itzaltzeko lanei esker. 

Iraunkortasuna neurtzen duten adierazleak Tokiko Agenda 21 eta aztarna ekologikoa dira. Txostenaren arabera, Nafarroako herritarren %87 Tokiko Agenda 21 abian jarri duten herrietan bizi dira. Hala ere, beharrezkoa da Nafarroako aztarna ekologikoa txikitzea (gizatalde batek lurraldean duen eragina); izan ere, aztarna egonkorra eta Estatukoa baino txikiagoa bada ere, biztanleko 2 hektareako defizita dugu. 

Azkenik, Nafarroako Ingurumen Egoeraren 2008ko Txostenean Herritarren sentsibilizazioa eta parte-hartzea aztertu dute, hiru adierazle hauen bidez: ingurumen boluntarioak, ingurumen informazioa, eta ingurumen hezkuntzako jarduerak. Datuen arabera, ingurumen informazioa eskuratzeko sareak hainbat euskarri ditu eta azkeneko urteetan informazio eskarien kopurua %16 handitu da. Herritarrei informazioa emateko eta herritarrek parte hartzeko baliabide nagusia Nafarroako Ingurumen Baliabideen Zentroa (CRANA) da. 2007an 300 jardueratik gora antolatu zituen eta horietan 8.000 lagunek baino gehiagok parte hartu zuten, hain zuzen. 
Garapen ekonomikoa
Garapen ekonomikoari buruzko atalak hiru arlo (Inbertsioa, Lehiakortasuna eta Enplegua) eta 10 adierazle ditu. 

Inbertsioari dagokionez, adierazleak hiru dira: guztizko inbertsioa (2000tik 2007ra bitarte Nafarroako inbertsioa %12,26 handitu da), biztanleko BPGa erosteko gaitasun beraren arabera (Nafarroako biztanleko BPGa Estatukoa baino handiagoa da, eta bi kasuetan joera goranzkoa da) eta inflazio indizea (Nafarroako KPIaren joera gorazkoa da; indizea %3,3 ingurukoa da, eta Europar Batasunekoa, berriz, %2,4koa).
Lehiakortasunari dagokionez, adierazleak honako hauek dira: ekoizpen maila lanorduko (Nafarroako ekoizpen maila Estatukoa eta EB-27koa baino handiagoa da), patenteen eskariak eta kontzesioak (2005ean Nafarroa buru izan zen indarrean zeuden patenteen kopuruari dagokionez -1.152-) eta I+G+b arloko gastua BPGarekin alderatuta (2000tik 2006ra bitarte gastua %100 baino gehiago handitu da, batik bat sektore pribatuaren eskutik). 

Enplegua neurtzen duten lau adierazleak, azkenik, honako hauek dira: guztizko enplegu tasa (2007an Nafarroako tasa %57,75ekoa zen), guztizko langabezia tasa (2000tik 2007ra bitarte Nafarroako tasa nabarmen txikitu da), lanaren kostua eta soldaten arteko aldea (2005ean altua zen, Estatuko batez bestekoarekin alderatuta) eta laneko istripuak (1998tik 2005era bitarte istripuek %30 egin dute behera).

Gizartea
Txostenean erabili dituzten adierazleak, tasak eta balioak lau arlotan taldekatu daitezke: Aldaketa demografikoak, Hezkuntza, Diru txirotasuna eta Osasuna. 

Aldaketa demografikoei dagokienez, adierazleak honako hauek dira: bizi-itxaropena (84,6 urte, emakumeen kasuan, eta 78,5 urte, gizonen kasuan; Estatuko altuenak), seme-alaba kopurua emakumeko (1995etik 2006ra bitarte Nafarroako emakumeen ugalkortasun tasa %29,08 handitu da), adinekoen mendekotasun maila (Nafarroako mendekotasun maila Estatukoa eta EB-27koa baino handiagoa da, baina egonkortzeko joera du) eta migrazio tasa (1996tik 2006ra bitarte Nafarroan %827,20 handitu da; Estatuan eta Europan ere handitu egin da, baina Nafarroan baino gutxiago -%726,70 eta %273,14 hurrenez hurren-). 

Hezkuntzari dagokionez, adierazleak honako hauek dira: hezkuntzako gastu publikoa (1995etik 2005era bitarte Nafarroako gastua %1,01 txikitu da, BPGarekin alderatuta, eta Estatuan, berriz, %9,01 txikitu da) eta eskola goizegi uzten dutenen kopuru (2001etik 2006ra bitarte Nafarroan behera egin du; %10, gizonen kasuan, eta %1,7, emakumeen kasuan).

Diru txirotasunari dagokionez, “txirotasun arriskuaren tasa” adierazle sintetikoaren bidez neurtzen dute. Tasa hori egonkortuta dago Nafarroan zein Estatuan.

Azkenik, Osasunari dagokionez, adierazleak honako hauek dira: gehiegizko pisua duten pertsonen ehunekoa (Nafarroan gehiegizko pisua duten helduen ehunekoa Estatuan baino txikiagoa da, baina haurren kasuan, Nafarroako ehunekoa handiagoa da), erretzaileen ehunekoa (Nafarroan batez beste 17,09 urterekin hasten dira erretzen, eta Estatuan, berriz, 17,16 urterekin), tumoreen eraginez hildakoen kopurua (2000tik 2006ra bitarte kopurua %3,34 handitu da), eta bere buruaz beste egiten dutenen tasa (1994tik 2005era bitarte tasak behera egin du, %34,59). 

